
Achegas colectivas á  
Lei de Arquitectura de Galicia. 
 
 
 
 
 
 
A continuación introdúcense unha serie achegas elaboradas de xeito colectivo por un            
grupo de profesionais da arquitectura/urbanismo en Galicia. Dada a apertura da           
cuestión nesta primeira fase de colaboración no proceso de desenvolvemento          
lexislativo, optouse por introducir moitos temas arredor da práctica da arquitectura e            
das contornas construídas ás que esta nova Lei podería dar resposta para melloralas             
dun xeito integral. 
 
As achegas agrúpanse nos seguintes grandes temas: 
 
 

- O concepto de calidade arquitectónica. 
 

- A autonomía arquitectónica (con e sen arquitectos/as). 
 

- A arquitectura como profesión. 
 

- A arquitectura como dereito. 
 

- A Lei de Arquitectura de Galicia como lexislación. 
 

- A divulgación e a investigación da arquitectura/urbanismo. 
 
 
Así, os obxectivos xerais deste conxunto de achegas serían: reformular o concepto de             
calidade que se ven conformando nas lexislacións máis recentes en torno ao territorio             
e lexitimar a producción arquitectonica con calidades urbanas, pero non producida por            
arquitectos/as; mellorar as condicións laborais das diferentes prácticas profesionais         
arredor da arquitectura e a contorna construída; reflexionar sobre a propia lexislación            
como ferramenta de mellora social e sobre a introducción do dereito á arquitectura; e              
fomentar un ecosistema arredor da arquitectura e as contornas construídas onde a            
divulgación e a investigación axuden a ampliar os debates e a recoñecer os valores do               
territorio galego desde a máxima pluralidade dos discursos e das interpretacións do            
mesmo.  



O CONCEPTO DE CALIDADE ARQUITECTÓNICA. 
 

- Son dous os conceptos que a Lei de Arquitectura de Galicia debe definir coa maior                
precisión posible: a ​contorna construida e a ​calidade arquitectónica​. Debe          
acometerse cun carácter inclusivo, fóra de sensibilidades parciais. Un barómetro disto           
pode ser aquel que inclúa as perspectivas das diferentes cosmovisións do territorio            
intrísecas a cada estamento social, máis alá das hexemónicas no entorno académico            
ou as publicitadas polos medios de comunicación.  

 
Así, definicións que nas pasadas décadas conseguiron calar na poboación, pero á vez             
de enorme imprecisión no momento de poñerse de acordo sobre as súas            
manifestacións e alcance, como é o caso do ​feísmo​, resultan inválidas para iniciar             
calquera análise solvente das dinámicas do territorio. Con todo, a sensibilización das            
administracións ante a manufactura dun consenso na Galicia das cidades traduciuse           
na elaboración de ​libros de estilo con carácter prescritivo sobre a imaxe das             
edificacións. Constitúe unha grave frivolidade reducir as complexas dinámicas do          
territorio a un control cosmético dos materiais e cromatismo da imaxe da paisaxe. Por              
outra banda, non é máis que o erro da perigosa tradución regulamentaria dunha             
polémica mediática mal formulada e distorsionada. 

 
A Lei debe reconsiderar a natureza das diferentes ​guías existentes que afectan ás             
obras de urbanización e edificación. Tendo en conta que moitas delas foron            
redactadas como recomendacións e guías de boas prácticas, non poden traducirse de            
ningún xeito en determinacións vinculantes e, en todo caso, o que se debería formular              
é unha revisión profunda da súa natureza como ferramentas de control da forma             
construída. 

  
A ​pluralidade de individuos e colectivos que constrúe ese territorio (continuamente           
denostado) debería ter presenza nese Consello da Arquitectura de Galicia, que non            
pode estar formado só por técnicos/as, académicos/as e burócratas. 

 
- En todo caso, dende unha concepción rigorosa da arquitectura debe sinalarse que o              
concepto de calidade que se ven formulando nas diferentes leis territoriais e            
paisaxísticas dos últimos anos é inadecuado. Tanto ética como tecnicamente é           
irracional a idea de cargar na autopromoción o ​problema do territorio galego, que só se               
pode entender a maioría das veces como un conxunto de procesos e elementos a              
valorar desde a arquitectura.  

 
Sen entrar en cuestións máis teóricas, unha Lei de arquitectura non pode castigar a              
precariedade material coa que unha parte da cidadanía desenvolve a súa actividade            
no territorio. Unha perspectiva urbana do ​gusto non debe impoñerse sobre os medios             
materiais ao alcance das clases menos acomodadas. Ademais de non recoñecer a            
lexítima expresión no territorio da nosa diversidade social e económica, é común que             



novas regulacións sobre o territorio de índole estética se traduzan nunha maior carga             
económica e burocrática para os/as axentes máis precarios/as.  

 
- No pasado recente, a incorporación de novos parámetros de regulación da imaxe das              
construcións tense traducido nunha maior incidencia e control sobre ​o gran pequeno            
da promoción individual​, mentres que os procesos análogos nas grandes operacións           
residenciais e de equipamentos así como as obras de infraestrutura quedaron á            
marxe, controlados polas avaliacións sectoriais (con dubidosos resultados de         
integración), ou directamente puideron dispoñer de fórmulas de tramitación que eluden           
as normais ferramentas de integración urbanística do planeamento vixente. É o caso            
daLei 3/2016, de 1 de marzo, ou da figura dos Proxectos de Interese Autonómico (que               
substitúe á dos anteriores Proxectos Sectoriais de Incidencia Supramunicipal) na nova           
Lei de Ordenación do Territorio, aprobada polo Parlamento o pasado 22 de decembro.             
As iniciativas con maior impacto estratéxico sobre o territorio, por moi alta que sexa a               
súa urxencia e público interese, non poden quedar á marxe dunha Lei de Arquitectura              
nin caer nunha total falta de exemplaridade e escasa calidade, como é habitual en              
demasiadas ocasións.  
 
- Unha das interpretacións do concepto de ​calidade arquitectónica tan remarcado nas            
premisas desta lei é, segundo o conxunto de leis desenvolvido nas últimas décadas, o              
da ​integración ou ​adaptación ás contornas construídas existentes. Pero para          
adaptarse ás contornas existentes primeiro hai que ​entender as contornas existentes.           
Non abonda cunha achega estatística (metodoloxía empregada na Guía de Cor e            
Materiais de Galicia), senón que é necesario entender a evolución dinámica do            
territorio, xa que son numerosas as novas formas urbanas do territorio galego que             
manifestan dito dinamismo, aínda pendentes de estudo e definición. En que consiste            
adaptarse a algo que se ​descoñece ou que, de recoñecerse, se fai sempre con              
connotacións negativas? O ​gusto e o ​visual non poden ser a base de ningunha              
estratexia de ordenación territorial seria. 
 
 
 

A AUTONOMÍA ARQUITECTÓNICA (CON E SEN 
ARQUITECTAS/OS). 
 
- Para poder incorporar, de maneira equilibrada, as diferentes dimensións          
socioculturais, materiais ou inmateriais, que participan da calidade da arquitectura e a            
contorna construída, non hai outro camiño que a ​transdisciplinariedade e a suma das             
voces heteroxéneas e expertas en cadanseu ámbito. Reforzar o poder decisorio e de             
control dos colexios profesionais técnicos, delegando neles novas funcións, consolida          
o seu papel de ​figura de autoridade​, e deixa fóra non só a moitos campos de                
coñecemento como a xeografía, a antropoloxía, a socioloxía, etc., senón tamén a            
outros/as axentes non académicos/as ou profesionais que toman parte de maneira           



relevante nestes procesos. A edificación é tan só un factor determinante mais de             
tantos que interveñen na calidade da nosa vida na contorna.  

 
- Igualmente, a definición do ​interese xeral desde a perspectiva desta lei non pode              
resumirse en entender que todo o que pase polo control dos/as arquitectos/as terá             
calidade arquitectónica​. Cuestións como a diversidade/pluralidade ou a posibilidade do          
inesperado tamén entran nese concepto de interese xeral, pois son cuestións           
absolutamente centrais en todos os procesos de innovación, incluindo, por suposto,           
aqueles que poden ser definidos como científicos. 

 
- Neste aspecto debe considerarse un significativo paradoxo: As medidas,          
recomendacións e guías que regulan a imaxe das novas construcións e rehabilitacións            
fóra das cidades baséanse substancialmente nos patróns das arquitecturas do mundo           
agrario preindustrial, construccións populares acometidas ​sen a participación de         
arquitectos/as​, co obxectivo de que esta imaxe constitúa a foto fixa na que conxelar a               
evolución contemporánea dunha parte significativa do noso territorio. Pola contra, unha           
tendencia constante na progresiva regulación da actividade construtiva no territorio          
consiste en someter ao control de arquitectos/as un rango de obras cada vez máis              
miúdo, relegando os saberes doutros oficios a un papel máis testemuñal, subsidiario,            
ou á mera recuperación nostálxica de técnicas esquecidas. As achegas e axentes da             
arquitectura popular a partir da segunda metade do século XX son obviadas e ata              
criminalizadas. 

 
- Por suposto, estas inquedanzas parten do desacordo coa análise que se adiviña             
detrás da nova Lei, verbo de que todo o territorio galego é un erro salvo unha serie de                  
xoias arquitectónicas que, ou ben son pre-voo americano (1956-57), ou ben son de             
autor/a. O espazo das vangardas é por suposto necesario, pero non máis que a              
lexitimidade do estrutural e o recoñecemento de todo o que non foi realizado por              
arquitectos/as. E na actualidade prodúcese esa situación contraditoria na que, mentres           
adoramos cada vez máis a arquitectura non producida por arquitectos/as, limitamos           
tamén cada vez máis as posibilidades de que xurda a arquitectura popular            
contemporánea, que deriva cara a estar 100% controlada por arquitectos/as, ou, polo            
menos, por unha visión moi restrinxida do que é a arquitectura. 
 
- O gran tema neste sentido é o da ​auto-promoción e a ​auto-construción​, dúas              
realidades cunha pegada histórica fundamental en Galicia e cun presente tamén moi            
vivo, segundo as estatísticas referidas ao tipo de vivendas comúns en todo o territorio              
galego. A nova lei debería atender á posibilidade de que os/as arquitectos/as teñamos             
un papel máis importante na auto-construción, e non só como mero trámite ou             
obstáculo que hai que aceptar. A lei de seguridade e saúde nas obras de construción               
(RD1627/1997), que é a que define moitas trabas para a auto-construción, é            
perfectamente compatible coa figura do/a arquitecto/a, que podería ter un papel           
facultativo máis relevante, pero só se se recupera a confianza en nós como axentes              
profesionais e coidadores/as dos habitares e a saúde socioterritorial, unha cuestión           



imposible se a lei nos obriga a presentarnos principalmente como un problema para as              
persoas que deciden auto-promover a súa vivenda. É necesario definir un catálogo de             
posibilidades para enfrontarse ao feito construído que dea cabida aos diferentes           
tempos (non necesariamente lineais), formas e materialidades das pequenas         
edificacións auto-promovidas e/ou auto-construídas. 
 
- Que tipo de accións sobre o territorio quere ​controlar esta lei de arquitectura? As               
súas premisas fan intuír que se trata dunha Lei para limitar a autonomía da xente que                
auto-promove a súa propia vivenda e, pola contra, esquece as grandes accións que             
poden implicar a destrucción do territorio (cuestións sectoriais como as infraestruturas           
ou as políticas extractivas, enerxéticas ou forestais). Con estas estruturas lexislativas           
redúcense cada vez máis as posibilidades para a construción do gran fino e             
concéntranse en menos mans as decisións sobre o territorio. Esta realidade, xunto co             
obxectivo declarado de “contribuír a desenvolver o potencial de crecemento económico           
e de emprego que ten a arquitectura”, pode interpretarse como, por unha banda, un              
intento de esgotar todos os posibles nichos de mercado para a profesión dun xeito              
certamente violento e non desexado, non a través da divulgación ou a suxestión senón              
da norma e, por outra, como unha forma de facernos partícipes da sumisión da vida e                
dos territorios ás lóxicas turísticas, ambas as cuestións sen ningunha relación con            
calquera conceptualización razonable da ​calidade arquitectónica​. 

 
- Alén disto, neste contexto lexislativo crecentemente tendente á homoxeneidade e á            
limitación das posibilidades para controlar previamente os resultados, é tamén cada           
vez máis necesaria a ampliación dos ​espazos para as iniciativas experimentais e a             
investigación dos modelos estandarizados ​incorporando novas epistemoloxías e        
perspectivas, que poden ser cambiantes (xénero, alternativas comunitarias,        
diversidade funcional, etárea e de identidades). Esta excepcionalidade non debe          
entenderse como unha validación de modelos segregativos ou de infravivenda que           
non garantan o dereito ao hábitat digno e pleno de todas as persoas. As solucións               
alternativas deben procurar a pluriversalidade, en ningún caso deben empregarse para           
manter o status quo nen as xerarquías sociais. 
 
 
 

A ARQUITECTURA COMO PROFESIÓN.  
 
- As ​condicións materiais da profesión repercuten dunha forma absolutamente          
trascendental na calidade do pensado e do construído. Unha Lei de Arquitectura debe,             
polo tanto, velar dun xeito decidido pola mellora das condicións laborais nas que se              
exerce a súa disciplina.  

 
- No que se refire ás condicións da ​contratación pública​, rexirán os principios de              
calidade no proceso en base á igualdade de oportunidades, transparencia e libre            



competencia, que xa aparecen como temas principais na lei de LCSP 2017, e que rara               
vez rixen as contracións públicas de Xunta, Diputacións ou Concellos, cada unha delas             
coas súas carencias particulares. Algúns dos temas clave que debería abordar son os             
seguintes: 
 

- Minimización ou eliminación da baixa económica como criterio de          
valoración nas licitacións públicas de arquitectura/urbanismo. O papel da         
baixa económica é un dos grandes problemas dos que deriva a precariedade            
xeral dunha boa parte da profesión. Se agora a Lei de contratos establece un              
49% cuantitativo e un 51% subxectivo (​calidade​) na valoración dos          
concursos/licitacións, esta nova Lei debería propoñer unha nova relación         
porcentual que eliminase ou levase ao mínimo esa idea da baixa económica,            
unha realidade que se converteu nun auténtico disparate no que os licitadores            
simplemente estudan as baixas noutras convocatorias para facer a súa, sen           
absolutamente ningunha relación nin co prezo real dos servizos nin, por           
suposto, coa súa calidade. E para isto, deberiase reformular e afinar o cálculo             
do valor do contrato por parte da administración, que case nunca é axeitado (xa              
que depende dun PEM de mercado que é dificil fixar sen un proxecto enriba da               
mesa) e, ademais, cada vez hai mais requerimentos, polo que o valor sobre o              
que hai que baixar é xa moi baixo. Quen pode baixar do escaso? Se cadra, os                
grandes estudos/enxeñarías ou aqueles con estruturas profesionais baseadas        
nos colaboradores baratos ou de balde. Unha das cuestións nas que esta Lei             
podería ter unha incidencia eficaz podería ser a redefinición dos valores           
cuantificables na contratación, xa que o problema máis habitual co          
desproporcionado peso das baixas económicas é a dificultade para dar con           
máis parámetros obxectivos que podan contrapesar e reducir o peso daquel. 
 
- Minimización ou eliminación dos concursos e licitacións restrinxidas         
(directa ou indirectamente). ​Os concursos restrinxidos (propostos na lei         
12/2017, de 6 de xullo, da arquitectura de Cataluña, como criterio xeral) non             
poden ser a solución ao problema do enorme traballo non remunerado que se             
produce en cada concurso ou licitación pública, pois as súas consecuencias son            
simplemente que moitas persoas/estudos non poden acceder a eles e só se            
promociona a participación das estruturas profesionais máis grandes. Pero non          
só estamos a falar das convocatorias restrinxidas oficialmente, senón daquelas          
que o son de facto a través de esixencias diversas. A esixencia de ​garantías de               
solvencia técnica é un dos maiores problemas actuais, xa que deixa incluso            
traballos de pequeno tamaño en mans de grandes estudos/enxeñarías dada a           
súa ​solvencia​, non en termos de calidade, senón medida únicamente en           
número de m2 asinados e número de euros xestionados (que ademais se teñan             
executado nun prazo moi limitado e recente de 3 anos, que é absolutamente             
desfasado cando moitas obras incluso duran máis tempo). Por outra banda, o            
denominado "traballos previos similares" que fixa a lei tómase moitas veces ao            
pé da letra e é case imposible de cumprir para a maioría dos/as arquitectos/as,              



máis aínda no contexto actual de estancamento. Estas dúas últimas cuestións           
implican unha restricción enorme, xa que os estudos non adoitan estar           
especializados nun único tipo de construcción. Desde unha visión xurídica é           
difícil de entender, pero a realidade é que se poderían valorar perfectamente            
“complexidades equivalentes” e non tanto “cousas similares” medidas en m2 e           
€. Para isto e entre outras cousas, esta Lei podería incidir nunha utilización             
menos restrictiva dos códigos CPV (que clasifican as actividades) para facer           
realidade e facer realidade a concorrencia que di pretender a lexislación. 

 
Por outra banda, e aínda que non está claro se este método de contratación vai               
seguir tendo a relevancia que tivo ata hai poucos anos cos últimos cambios             
lexislativos, non se pode deixar de mencionar outra forma moi extendida de            
convocatorias ​restrinxidas​: a micro-corrupción normalizada que representan os        
contratos menores aos que se lle esixe a presentación de tres ofertas, unha             
fórmula que durante moito tempo implicou o xurdimento da figura do ​mariachi​,            
pois na maioría das ocasións se trataba de contratos outorgados de forma            
directa, pero á que se presentaban outros dous presupostos por parte de            
persoas ou estudos de confianza, ben das persoas/estudos que obtiñan o           
contrato, ben por parte das administracións. Por último, otra das cuestións que            
tamén limita a participación nas licitacións públicas é o abuso inxustificado dos            
P.A.S. "Procedementos Abertos Simplificados", nos que a lei fixa un mínimo de            
15 días que son totalmente insuficientes para a maioría dos traballos e que             
deberían ampliarse en función da dificultade, como mínimo, cando se pida unha            
proposta arquitectónica e non só un orzamento. 
 
- Mellora das condicións dos concursos ou procesos de selección de           
proxectos. Sendo as condicións o maior atractivo dun concurso e tendo estas            
case sempre unha equivalencia directa cos seus resultados, é necesario          
mellorar as pésimas condicións en termos de remuneración, prazos, esixencias,          
xurados, etc., de moitos dos concursos de arquitectura/urbanismo convocados         
en Galicia, a maioría deles con algún tipo de aprobación ou participación do             
COAG. Parece necesaria a reformulación dos seus criterios ou a creación           
dunha ​oficina de concursos para xestionalos e monitorizalos de forma          
independente dende a convocatoria ata a entrega da obra. Polo de pronto, debe             
estar conformada por máis axentes que as administracións e o COAG,           
institucións que non teñen sido capaces nin de asegurar cousas tan primarias            
como uns mínimos en termos de estudos e materiais previos aos concursos,            
unha cuestión na que si descansan moitos dos alicerces de calquera           
interpretación do concepto calidade: de feito, podería dicirse que a calidade           
obtida nos procedementos é proporcional á dos traballos previos da          
convocatoria, xa que a claridade na exposición do problema a resolver e dos             
criterios de valoración é fundamental e só posible tras o decantado dun amplo             
proceso (que inclúe os estudos previos, a información básica ou as planimetrías            
que ás veces hai que solicitar co tempo xa esgotado, ou a ​participación cidadá              



-outro debate é en que momento do proceso e con que carga de decisión entra               
dita partcipación, que desde logo é imprescindible en moitas fases do proceso-).            
Así mesmo, en canto ás esixencias, deberían rexir os principios da           
proporcionalidade en función da fase do procedemento e a complexidade,          
evitando a práctica habitual de esixir indirectamente o compromiso do          
adxudicatario de elaborar documentación en formatos moi específicos (BIM, 3D,          
etc.), valorado no paquete de criterios técnicos cando se trata dunha minoración            
na oferta do precio do contrato ​disfrazado​́ de ​mellora técnica​. Por último, os             
pagos ou premios deberían ser proporcionais ás mencionadas esixencias e          
nunca representar menos do 1% do PEM, amosando ademais que o seu cálculo             
debe partir do total da inversión, e evitando outra práctica xeral como é o              
desconto ao/á gañador/a do valor do premio dos honorarios. 

 
Respecto aos ​xurados​, a mellora podería pasar porque participen desde o           
comezo, aceptando as bases e cunha remuneración adecuada para garantir o           
seu compromiso co proceso. Deste xeito, poderá facerse posible outra das           
melloras necesarias: que os seus nomes e/ou cargos sexan coñecidos no           
momento da convocatoria. Tamén se debería reflexionar amplamente sobre a          
súa composición: ademais da posible inclusión das outras profesións         
relacionadas coa contorna construída (fóra das/os técnicas/os en enxeñaría e          
edificación) ou a presencia dun/ha técnico/a que garanta o axuste o PEM, é             
necesario repensar a figura do xurado "elixido polos/as participantes" -que non           
existe noutros países europeos- e dos xurados independentes da         
administración convocante. É preciso facelo, tanto desde a perspectiva de          
cando e con que remuneración son convocados, como da de como son elixidos             
e cal é a definición do concepto “de recoñecido prestixio”. Este último factor             
debería ter máis peso e evolucionar a unha noción onde teñan espazo outras             
moitas formas de prestixio hoxe non recoñecidas.  

 
Por outra banda, a falta de ​transparencia e publicidade tras o fallo dos             
concursos produce unha situación de desprezo á profesión (e á sociedade) que            
só pode ser considerada como inaceptable: deberían publicarse as actas          
detallando o proceso e argumentado a escolla, e todas as propostas deberían            
ser publicadas na web de contratación, polo extraordinario interese tanto para           
os/as participantes como para a cidadanía, como alternativas ao que verá           
construido ou planificado despois. Tamén está a cuestión da integralidade dos           
procesos, debendo ser esta nova Lei a que fomente unha visión dos contratos             
que inclúan o proxecto de execución e dirección de obra para a mesma             
persoa/entidade redactora do proxecto, un mecanismo que se ten demostrado          
eficaz para asegurar que quen mellor coñece o proxecto defenda a súa calidade             
ata o final do proceso. 

 
- ​Becas, prácticas, falsos autónomos e precariedade xeral​. O contexto de           
precarización xeral das novas xeracións de arquitectos/as esixe unha fonda reflexión           



sobre as formas de traballo que se teñen feito masivas nas últimas décadas. A partir               
dun estudo exhaustivo das tipoloxías organizativas e empresariais a través das cales            
se exerce hoxe a profesión de arquitecto/a, esta Lei da arquitectura debe fomentar a              
mellora das condicións laborais, da remuneración xusta ou do recoñecemento          
da autoría (importantísima, por exemplo, para a contabilización de méritos necesarios           
para participar en concursos e licitacións). Estas melloras deben ter como obxectivo            
prioritario rematar coas condicións de inxustiza ou explotación laboral máis comúns no            
sector e que afectan principalmente á ​xente nova recén titulada​. E isto implica revisar              
completamente a política de becas e contratos de prácticas, unha realidade que,            
sendo legal, é un foco de precariedade fundamental e unha forma de competencia             
desleal importante, xa que as persoas con estas relacións laborais realizan labores na             
maioría dos casos, non só completamente profesionais e en igualdade de condicións            
que as persoas/empresas contratantes, senón incluso máis específicos e insustituibles          
que os que estas poden facer, xa que cada nova xeración remata a carreira con               
coñecementos tecnolóxicos en canto a ferramentas moito máis actualizadas que as           
que dispoñen nos seus lugares de traballo. 

 
- Sendo conscientes de que a maioría destas cuestións dependen en grande ou total              
medida de normas como a ​Lei de contratación pública e o resto de normativas              
laborais nas que se basean este tipo de cuestións como as prácticas non             
remuneradas, o problema dos falsos autónomos e tantos outros, o que si é esixible é               
que esta Lei da arquitectura determine cara onde se debe tender nas cuestións nas              
que estas leis dispoñan de marxes, e cara onde se debe avanzar para mellorar as leis                
doutros rangos en relación as necesidades da profesión. 

 
 
 

A ARQUITECTURA COMO DEREITO. 
 
- Tal e como se recolle no texto previo á Lei, a arquitectura é unha das disciplinas                 
necesarias para posibilitar dereitos da cidadanía, dos que o máis inmediatamente           
vinculado é o acceso a unha vivenda de calidade. Polo tanto, e do mesmo xeito que xa                 
se fala con normalidade do dereito á cidade ou o dereito á vivenda, debe formularse,               
en consonancia, o ​dereito á arquitectura ​e ao resto de disciplinas implicadas. 

 
Para isto é preciso entender unha parte das fucións de arquitectas/os como ​servizo             
garantido polos poderes públicos. Por exemplo: pode definirse a figura da arquitectura            
de oficio, de maneira semellante a outras profesións que son tamén imprescindibles            
para garantir que a cidadanía poda exercer os seus dereitos fundamentais (á saúde, á              
educación, á defensa legal…). O seu papel podería ser o de acompañar, informar,             
asesorar e prescribir a calquera persoa que requira deste traballo profesional para            
levar a súa vivenda ou contorna a unhas condicións dignas, ou preservalas. 
 



- Como consecuencia, sendo os poderes públicos quen fan efectivos os dereitos da             
cidadanía, evidénciase como imprescindible ​reforzar os recursos públicos que teñan          
como obxecto a calidade da arquitectura en Galicia. Desde este prisma non parece             
pertinente a crecente delegación de funcións en entidades profesionais privadas          
(dende a supervisión de proxectos, externalizada dos servizos técnicos das          
administracións, ata as novas atribucións que se propoñen para os colexios           
profesionais). A Lei de Arquitectura de Galicia debería reverter esa tendencia. 

 
- Unha Lei de arquitectura debería poñer no centro ​dereitos constitucionais           
recoñecidos pero non suficientemente desenvolvidos e concretados. Dende a técnica          
arquitectónica/urbanística, estas son cuestións amplamente estudadas e recoñecidas        
como problema, como o dereito a unha vivenda digna (Art. 47 da Contitución española              
de 1978) ou a función social da propiedade (Art. 33). 
 
 
 

A LEI DE ARQUITECTURA DE GALICIA COMO 
LEXISLACIÓN. 
 
- A futura Lei de Arquitectura de Galicia debe en primeiro lugar definir con precisión o                
marco dos ​campos de actividade sobre os que prentende incidir, clarificando aquelas            
determinacións que inciden sobre o exercicio regrado da arquitectura e aquelas que            
afectan á contorna construída. 
 
Sobre a contorna construída interveñen outros campos de actividade profesional,          
moitas veces cunha incidencia de maior impacto que o da urbanización e as             
edificacións. Acontece coa construción de infraestruturas, as implantacións industriais,         
determinadas políticas agrarias e forestais, etc. A consideración da calidade da           
contorna construída non pode ser allea á da calidade doutro xénero de intervencións             
que están ​fóra das facultades​ de arquitectos/as.  

 
- Un primeiro paso que precede á elaboración da Lei de arquitectura é establecer              
claramente se se trata dunha lei para a profesión da arquitectura ou ben de toda a                
contorna construida. Neste último caso, falamos dun ámbito moito máis amplo no que             
necesariamente teñen que entrar ​outras disciplinas e axentes de intervención​. 
 
- No relativo aos obxectivos enunciados de simplificación normativa e axilización de            
trámites, a redacción da Lei de arquitectura debe distinguir que ​simplificación e            
axilización​ son dúas finalidades distintas, con moi diferente concreción. 

 
Non resulta doado que unha nova Lei directamente engadida ao entramado legal            
existente, cuxas “liñas mestras non pretenden a modificación da lexislación vixente           
senón a súa coordinación”, sexa capaz de producir unha simplificación normativa. 



 
A mellora das condicións de tramitación non debe substraer ​autonomía competencial           
ás administracións locais​, baixo a externalización de procedementos ou a          
monitorización por parte da autonómica, baixo o pretexto da calidade arquitectónica,           
ou o de “desenvolver o potencial de crecemento económico e de emprego que ten a               
arquitectura”. Estas melloras non deben basearse na privatización ou centralización          
dos proceso de tramitación, que redundarían nunha máis fonda precarización das           
entidades locais e de intromisión no control do seu goberno (o que, como é ben               
sabido, chega en ocasións a implicar un poder de control empregado como ferramenta             
política). 

 
Concorre ademais a circunstancia de que actualmente un dos principais factores na            
dilatación do tempo requerido para a concesión de licenzas corresponde á           
administración autonómica​, naqueles casos nos que é preceptivo o seu informe e            
autorización. 

 
Convén polo tanto facer unha distinción previa das melloras que deban abordarse cun             
marco normativo, daquelas que simplemente se producen cunha maior dotación de           
medios materiais e humanos​. 

 
Analogamente, a redacción da Lei precisa dunha reflexión previa sobre a           
compatibilidade entre a axilización de procedementos e o coidado da calidade           
arquitectónica que estes deben garantir. A experiencia das pasadas décadas          
(particularmente en períodos de expansión económica) ten demostrado reiteradamente         
que ambas cuestións tenden a ser​ diverxentes​.  
 
 
 

A DIVULGACIÓN E A INVESTIGACIÓN DA 
ARQUITECTURA/URBANISMO. 
 
- No proceso de redacción da Lei de Arquitectura de Galicia, fóra da cita de anteriores                
experiencias divulgativas (como se fai no apartado de “Necesidade e oportunidade da            
súa aprobación” coa experiencia de Proxecto Terra) será necesario un ​diagnóstico           
previo e panorámico do actual estado do ecosistema cultural, investigador, de crítica e             
divulgación arredor da arquitectura en Galicia. 

 
Só coa descrición do devandito panorama será posible determinar os focos de            
produción intelectual e de divulgación que é necesario ​reactivar, impulsar ou crear e             
cales destas accións son posibles dende o articulado dunha Lei de Arquitectura de             
Galicia. 

 
De xeito esquemático poden enunciarse unha serie de problemáticas actuais: 



  
- A reducida dimensión dese escositema e o seu baixo impacto na sociedade             
ten unha primeira eiva na perda de pulo da ​actividade cultural do COAG​. A              
produción e difusión cultural da arquitectura foi un dos obxectivos principais da            
súa creación e unha liña de traballo prioritaria nas primeiras décadas de            
existencia do Colexio. Convén lembrar que o foro máis salientable desta           
institución (a revista Obradoiro) publicou o seu último número no 2012. 
 
- A ​produción académica ​nestes últimos anos (e particularmente coas          
consecuencias da implementación do Plano Bolonia, a inflación de ​papers​, o           
circuíto pechado de publicacións acreditadas e citas) adoece das dinámicas de           
promoción curricular e endogamia universitaria, desatendendo na súa        
elaboración e circulación a continuidade divulgativa que daría utilidade social a           
moitas das investigacións acometidas e ao potencial activo que estas supoñen. 
 
- Non se debe deixar de lado o xeito en que a revolución dixital afectou aos                
medios polos que as/os profesionais intecambian e difunden a súa produción e            
coñecemento, así como á formación de futuras/os arquitectas/os e á          
información da cidadanía. As consecuencias deste cambio non afectan só á           
configuración herdada da produción editorial, senón que tamén condicionan a          
natureza e contidos da información e dos coñecementos​, así como os           
formatos que acadan maior impacto e difusión. 
  
- Nos medios xeralistas a arquitectura ​de calidade figura hoxe          
fundamentalmente como outro campo do consumo cultural e como factor de           
distinción social (análogo ao das artes plásticas, escénicas, música, literatura,          
gastronomía, etc.) eclipsando a necesidade e pertinencia doutros enfoques con          
incidencia social, e que sobre todo potencien o ​debate público, aberto e            
accesible á sociedade​. 
 

Sobre este panorama enténdese que a redacción da Lei de Arquitectura de Galicia, no              
que respecta á divulgación e sensibilización da arquitectura como ben de interese            
xeral e social, debería considerar as seguintes cuestións: 

 
- A democratización das posibilidades para facer cultura arredor da contorna           
construída non parece necesitar dunha nova institución (o anunciado Consello          
da Arquitectura de Galicia), a non ser que esta implique unha maior            
transparencia e poder de avaliación sobre os procesos de traballo e a            
composición dos órganos de control e lexitimación das arquitecturas e          
urbanismos. 
 
- Esta Lei debería ampliar moito e dende abaixo o ​ecosistema sociocultural            
arredor da arquitectura/urbanismo: sobre que axentes producen a crítica, que          



fenómenos e tipos de produción arquitectónica son obxecto de estudo, con que            
metodoloxías se analizan, etc. 
 
- Ampliar o panorama do que é ​recoñecido como ​arquitectura​, de xeito que             
non só a ​arquitectura de autor/a​; a catalogada como monumental ou           
etnográfica; ou a propia do mundo agrario preindustrial, teñan espazo na cultura            
arquitectónica publicada e documentada. Coñecer o outro territorio (que é o           
estrutural, o 99% do territorio) é fundamental para poder defendelo, e aí            
precisamente o que faría falta serían outras miradas cara á arquitectura (e            
quizáis máis desde fóra desta disciplina). Para concretalo cun exemplo recente           
salientable dese xeito de achegamento: 
 
A película Esquece Monelos (Ángeles Huerta, 2017) adopta como fío          
argumental non tanto unha peza da paisaxe, como máis ben un sistema            
territorial. Este é entendido como un tecido de elementos físicos, presenzas           
humanas e diferentes tipos de pegada (memorias). A destrución, os conflitos e            
as persistencias son tamén parte do material que compón a contorna           
construída. O achegamento a esta non ten que necesariamente producirse coas           
ferramentas disciplinares da arquitectura, para a súa posta en valor. A acollida            
que a película tivo nos barrios vinculados ao río Monelos, no conxunto da             
cidade, pero sobre todo no interese espertado nun amplo espectro da cidadanía            
sobre este río urbano, así como as súas posibilidades de recuperación (como            
exemplifica o consenso nas máis recentes propostas para transformación do          
bordo litoral do porto da Coruña), salientan a importancia deste tipo de achegas,             
non só como rexistro etnográfico, senón como ​ferramentas que desencadean          
un acordo no desexo de mellora da contorna construída​. 
 
- A posta en valor de exemplos salientables tampouco debería recorrer a            
fórmulas sobreexplotadas como a creación dun novo ​premio arquitectónico (tal          
e como se ten feito noutras normas equivalentes á Lei en proxecto), e menos a               
outro premio máis nas condicións de concorrencia dos existentes, o que reduce            
de novo as posibilidades para os/as máis pequenos/as e precarios/as, ou           
dos/das axentes periféricos/as á figura do/da arquitecto/a facultado/a, deixando         
os premios en mans de quen pode ou quere dedicar tempo a presentarse, e non               
ás​ ​arquitecturas e proxectos urbanos que máis o merezan pola súa calidade. 

 
Por último, en canto ás obras construídas, tamén sería bo que a Lei establecese              
como máis pertinente o outorgamento de ​recoñecementos pasado certo         
tempo da construcción das obras (fórmula que ven sendo empregada de           
longo noutros estados), explicitando así que a contorna construída é algo máis            
que a mellor foto do día da inauguración. Trátase dun tipo de recoñecemento             
que expresa a pertinencia dos discursos que as sustentan e a máxima            
importancia da concordancia entre o proxecto, a obra, as persoas e os seus             
usos e xestión da vida do inmoble. Isto último é o que realmente constitúe a               



cerna do patrimonio edificado e recoñece a sensibilidade ante o valor da            
contorna construída. 
 
- Outra cuestión sobre a que a Lei pode incidir, corrixindo distorsións existentes,             
sería o ​fomento da investigación arquitectónica e urbana a múltiples          
niveis​: respecto ás convocatorias completamente abertas e razonablemente        
financiadas, do apoio ás institucións que fan hoxe investigación, ou das propias            
funcións das novas institucións que se contempla crear, como o Consello da            
Arquitectura de Galicia. Convén considerar e fomentar sobre todo as formas de            
investigación que xa non teñen cabida na realidade actual pre-lei. A           
investigación tamén debe tratar temas que hoxe non responden aos intereses e            
medios do entramado institucional: dende as formas de tenza, ata          
auto-construción, ou as novas formas urbanas comúns en Galicia, pero nunca           
teorizadas, nin recoñecidas e ata mediaticamente demonizadas. 

 
- A Lei non pode servir simplemente para consolidar o sistema das elites             
arquitectónicas actuais, perfectamente aliñadas co status quo: debe garantir a          
máxima pluralidade dos entendementos da contorna construída e dos         
formatos profesionais. Neste sentido, faise necesaria, así mesmo, unha         
divulgación a pé de rúa (acompañada dunha fonda revisión interna) sobre a            
propia profesión da/o arquitecta/o, alén dos roles tradicionais que conduciron á           
percepción, tremendamente degradada, que ten gran parte da poboación.         
Trátase de fuxir de discursos aleccionadores e achegar á xente coñecemento           
sobre o seu carácter de servizo esencial e as maneiras en que pode "dar              
resposta ás necesidades actuais" contribuíndo a mellorar a habitabilidade e a           
calidade de vida. 

